
Sikap Menderma

اَلْحَمْدُ للهِ الَّذِي أَنْعَمَ عَلَى عِبَادِهِ بِنِعَمِهِ الْوَافِرَةِ، اَلَّذِي مَنَحَ عِبَادَهُ الْمُتَّقِينَ الْمُطِيعِينَ الصِّحَّةَ وَالْعَافِيَةَ، أَشْهَدُ أَنْ لاَ إِلَهَ إِلاَّ اللهُ وَحْدَهُ لاَ شَرِيكَ لَهُ، اَلْوَهَّابُ الرَّزَّاقُ، اَلَّذِي بَسَطَ لِعِبَادِهِ اْلأَرْزَاقَ اْلكَثِيرَةَ، وَأَشْهَدُ أَنَّ سَيِّدَنَا مُحَمَّدًا عَبْدُهُ وَرَسُولُهُ، دَائِمُ الشُّكْرِ، كَرِيمُ الصِّفَةِ . اَللَّهُمَّ صَلِّ وَسَلِّمْ عَلَى سَيِّدِنَا مُحَمَّدٍ وَعَلَى آلِهِ وَأصْحَابِهِ الَّذِينَ جَاهَدُوا فِي سَبِيلِ اللهِ بِأَنْفُسِهِمْ وَأَمْوَالِهِمْ مُبْتَغِينَ مَغْفِرَةَ اللهِ وَرِضوانهُ.
Sidang Jumaat yang berbahagia,

Marilah kita sama-sama memanjatkan kesyukuran kita atas nikmat-nikmat yang telah dikurniakan Allah kepada kita dengan meningkatkan ketaqwaan kita kepada Allah dalam setiap perkataan dan perbuatan. Taqwa yang sebenar-benar taqwa dengan melaksanakan apa yang diperintah dan menjauhi apa yang dilarang dengan penuh keikhlasan.

Saudara-saudara Muslimin yang dirahmati Allah,

Pada bulan Ramadhan yang lalu, Alhamdulillah umat Islam di Singapura telah bermurah hati menghulurkan derma kepada Tabung Amal Aidilfitri yang telah dijalankan selama lebih kurang satu bulan lebih. Tidak kurang juga, ramai yang telah menderma kepada dana pembangunan masjid dan madrasah. Sikap seperti ini memang amat digalakkan demi untuk mewujudkan sikap suka saling bantu membantu sesama Islam yang memang diperintah oleh Allah. Akan tetapi ada juga sesetengah pihak yang merungut apabila diminta untuk memberi sumbangan menderma. Patutkah ini berlaku di kalangan umat Islam sendiri? Lebih-lebih lagi, umat Islam di Singapura  yang boleh dikatakan disaluti dengan kemewahan yang diraih melalui usaha mereka. Nah, di sini sepatutnya kita berfikir sejenak akan nikmat yang telah Allah kurniakan kepada kita. Bagaimana kita mampu untuk berusaha hingga mencapai kemewahan kalau kita tiada diberi nikmat kesihatan, masa dan kemampuan. Tidak sedarkah kita bahawa nikmat-nikmat ini hanyalah berbentuk sementara saja dan akan ditarik semula bila dikehendaki oleh Allah jika kita tidak bersyukur. Ini jelas tersebut di dalam firman Allah, surah Ibrahim, ayat 7:

وَإذْ تَأَذَّنَ رَبُّكُمْ لَئِنْ شَكَرْتُمْ لأَزِيدَنَّكُمْ وَلَئِنْ كَفَرْتُمْ  إِنَّ عَذَابِي لَشَدِيدٌ .
Yang bermaksud: Dan (ingatlah) ketika Tuhan mu memaklumkan: Jika kamu bersyukur, akan Ku beri kamu (kurniaan) yang lebih banyak lagi, tetapi jika kamu kufur, sungguh siksaan Ku amatlah dahsyat.

Di sini perlulah kita fahami perbezaan antara derma dan zakat. Zakat merupakan sesuatu yang wajib dikeluarkan untuk orang-orang yang tertentu, pada masa yang tertentu. Adapun berderma ini hanyalah merupakan satu ibadah sunnah, yang dilakukan dengan rela hati serta keikhlasan, semata-mata kerana Allah. Marilah kita sama-sama merenung firman Allah di dalam surah Al-Baqarah, ayat 262:

اَلَّذِينَ يُنْفِقُونَ أَمْوَالَهُمْ فِي سَبِيلِ اللهِ ثُمَّ لاَ يُتْبِعُونَ مَا أَنْفَقُوْا مَنَّا وَلاَ  أَذًى لَهُمْ أَجْرُهُمْ  عِنْدَ رَبِّهِمْ وَلاَ خَوْفٌ عَلَيْهِمْ وَلاَ هُمْ يَحْزَنُونَ.  

Ertinya:Orang-orang yang menafkahkan hartanya di jalan Allah, kemudian mereka tidak mengiringi apa yang dinafkahkannya itu dengan menyebut-nyebut pemberiannya dan dengan tidak menyakiti(perasaan si penerima), mereka memperoleh pahala di sisi Tuhan mereka. Tidak ada kekhuatiran terhadap mereka dan tidak pula mereka bersedih hati.

Kaum Muslimin rahimakumullah,

Mengapakah Islam menggalakkan umatnya untuk mengeluarkan sebahagian daripada kelebihan yang mereka perolehi untuk maslahat orang lain? Adakah kerana ianya hanya merupakan satu ibadah sunnah yang patut kita contohi, yang kemudiannya dapat menghasilkan ganjaran yang besar di sisi Allah? Sudah tentu ianya bukan sekadar itu sahaja. Selain daripada sebagai tanda kesyukuran kita kepada Allah atas segala nikmat yang dikurniakan kepada kita, ianya juga dapat membantu memantapkan ekonomi umat Islam di samping mengurangkan bebanan yang dihadapi oleh sebahagian masyarakat Islam kita. Ianya juga dapat menguatkan ukuwah Islamiah. Sikap suka menderma ini juga dapat mendidik diri agar menjadi seorang Muslim yang bertimbang rasa, dan sikap keprihatinan tentang masyarakat sekeliling, terutamanya saudara seIslam dan sekaligus dapat menghakis sifat suka mementingkan diri sendiri dan bakhil. Al-Quran dengan jelas menerangkan keburukan orang yang bakhil dan akibatnya. Firman Allah Ta’ala dalam surah Ali ‘Imran, ayat 180:

وَلاَ يَحْسَبَنَّ الَّذِينَ يَبْخَلُونَ بِمَا آتَاهُمُ اللَّهُ مِنْ فَضْلِهِ هُوَ خَيْرًا لَهُمْ بَلْ هُوَ شَرٌّ لَهُمْ سَيُطَوَّقُونَ مَا بَخِلُوا بِهِ يَوْمَ الْقِيَامَةِ وَلِلَّهِ مِيرَاثُ السَّمَاوَاتِ وَاْلأَرْضِ وَاللهُ بِمَا تَعْمَلُونَ خَبِيرٌ. 

 “Sekali-kali janganlah orang yang bakhil dengan harta yang Allah berikan kepada mereka dari kurniaNya menyangka, bahawa kebakhilan itu baik bagi mereka. Harta yang mereka bakhilkan itu akan dikalungkan kelak di lehernya di Hari Kiamat”.

Ketahuilah, sidang Jumaat sekelian, bahawa ganjaran orang yang menderma ke jalan Allah ini amat besar. Sebagaimana yang telah Allah ungkapkan dalam firmanNya di dalam surah Al-Baqarah, ayat 261,yang bermaksud:

مَثَلُ الَّذِينَ يُنفِقُونَ أَمْوَالَهُمْ فِي سَبِيلِ اللَّهِ كَمَثَلِ حَبَّةٍ أَنْبَتَتْ سَبْعَ سَنَابِلَ فِي كُلِّ سُنْبُلَةٍ مِائَةُ حَبَّةٍ وَاللَّهُ يُضَاعِفُ لِمَنْ يَشَاءُ وَاللَّهُ وَاسِعٌ عَلِيمٌ.

“Perumpamaan (nafkah yang dikeluarkan oleh) orang-orang yang menafkahkan hartanya di jalan Allah, adalah serupa dengan sebutir benih yang menumbuhkan tujuh bulir, pada tiap-tiap bulir: seratus biji. Allah melipat gandakan (ganjaran) bagi siapa yang Dia kehendaki. Dan Allah Maha Luas (kurnianya) lagi Maha Mengetahui”.

Saudara-saudara kaum Muslimin, rahimakumullah,

Di Singapura ini terdapat badan-badan kebajikan yang sentiasa mengharapkan bantuan masyarakat Islam setempat. Sebagai golongan yang minoriti di sini, umat Islam Singapura sepatutnya memberikan sokongan penuh kepada badan-badan  tersebut agar kita dapat sama-sama membantu mereka mengendalikan urusan-urusan golongan yang kurang bernasib baik, misalnya. Salah satu daripada badan-badan kebajikan ini ialah Rumah Anak-Anak Yatim Darul Ihsan. Badan ini bertanggungjawab mengendalikan urusan anak-anak yatim di Singapura ini. Pengurusan ini termasuklah memberi pendidikan duniawi dan ukhrawi bagi anak-anak yatim tersebut, memberi tempat tinggal yang selesa bagi mereka dan menguruskan   segala urusan yang bersangkut paut dengan kebajikan  mereka. Usaha mengurus anak yatim ini adalah satu sikap yang amat baik dan telah dinyatakan melalui firman Allah di dalam surah Al-Baqarah, ayat 220, yang berbunyi:

وَيَسْأَلُونَكَ عَنْ الْيَتَامَى قُلْ إِصْلاَحٌ لَهُمْ خَيْرٌ وَإِنْ تُخَالِطُوهُمْ فَإِخْوَانُكُمْ وَاللَّهُ يَعْلَمُ الْمُفْسِدَ مِنْ الْمُصْلِحِ . وَلَوْ شَاءَ اللهُ لَأَعْنَتَكُمْ إِنَّ اللهَ عَزِيزٌ حَكِيمٌ. 

Yang bermaksud: Dan mereka bertanya kepada mu tentang anak yatim, katakanlah: Mengurus urusan mereka secara patut adalah baik. Dan jika kamu menggauli mereka, maka mereka adalah saudara mu dan Allah mengetahui siapa yang membuat kerosakan dari yang mengadakan perbaikan.

Sidang Jumaat yang mulia,

Ketahuilah, sokongan yang kita berikan pada anak-anak yatim ini sekaligus dapat memberi galakkan kepada mereka agar terus maju dan yakin akan apa yang dicita-citakan. Ini dapat menimbulkan satu tanggapan yang positif pada jiwa mereka bahawa diri mereka masih ada yang menyayangi, masih ada yang ingin mengambil berat tentang mereka walaupun mereka ketiadaan ibu dan bapa dan melalui sokongan ini juga, mereka tidak akan merasa bahawa diri mereka terpencil dari masyarakat luar. Semoga akan timbul keinsafan pada diri kita dan rasa kesyukuran ke hadrat Allah atas kelebihan yang Allah anugerahkan kepada. Hari ini Darul Ihsan sedang mengumpulkan derma untuk membantu anak-anak yatim. Marilah kita sama-sama dapat menghulurkan derma yang ikhlas kepada rumah kebajikan anak yatim Darul Ihsan ini agar dapat kita lahirkan generasi Islam yang maju dan cemerlang di dunia dan akhirat.

بَارَكَ الله لِي وَلَكُمْ فِي الْقُرْآنِ الْعَظِيمِ ، وَنَفَعَنِي وَإِيَّاكُمْ بِمَا فِيهِ مِنَ الآيَاتِ وَالِّذكْرِ الْحَكِيمِ ، وَتَقَبَّلَ مِنِّي وَمِنْكُمْ تِلاوَتَهُ إِنَّهُ هُوَ السَّمِيعُ الْعَلِيمُ ، أَقُولُ قَوْلِي هذَا وَأَسْتَغْفِرُ الله الْعَظِيمَ لِي وَلَكُمْ ، وَلِسَائِرِ الْمُسْلِمِينَ وَالْمُسْلِمَاتِ ، وَالْمُؤْمِنِينَ وَالْمُؤْمِنَاتِ ، فَاسْتَغْفِرُوهُ فَيَا فَوْزَ الْمُسْتَغْفِرِينَ وَيَا نَجَاةَ التَّائِبِينَ.

